
mailto:scienceproblems.uz@gmail.com
https://t.me/scienceproblems_uz

Аннотация. Мазкур мақолада жиноят процессида мол-мулкни мусодара қилиш мақсади ва унинг 

ўзига хос жиҳатлари таҳлил қилинган. Мақолада олимларнинг жиноят процессида мол-мулкни мусодара 
қилиш мақсади ва унинг ўзига хос жиҳатлари юзасидан илгари сурган қарашлари орқали ушбу мол-
мулкни мусодара қилиш мақсадининг мазмун-моҳияти очиб берилган. Мақолада олимларнинг 
қарашлари ва илгари сурган ғояларидан келиб чиққан ҳолда, жиноят процессида мол-мулкни мусодара 
қилишнинг мақсади ва унинг ўзига жиҳатлари юзасидан таклиф ва тавсиялар ишлаб чиқилган. 

судопроизводстве и ее особенности. В статье раскрывается сущность цели конфискации имущества в 

особенности. В статье на основе взглядов и идей, выдвинутых учеными, разработаны предложения и 

Кириш. Мулк азалдан инсон ҳаётида, жамият ривожланишида муҳим рол ижро 

этган. Мулк билан боғлиқ масалаларни ҳал қилиш ҳар доим жиддийлик ва адолатни 

талаб этган. Жиноий жазоларнинг либераллашуви муносабати билан мол-мулкни 

мусодара қилиш жазо сифатида тугатилган бўлишига қарамасдан, оддий фуқаролар 

нигоҳида тушунмовчиликларга сабаб бўлаётган жиноят – процессуал жавобгарлик 

сифатида мусодара ва хатлаш институтларининг мавжудлиги, хатланган мулкнинг 

ижрога қаратилиши эҳтимоли бўлганлиги ҳам мазкур мавзунинг долзарблигини 

кўрсатади. 

Шунга кўра, жиноят процессида мусодарани қўллаш мақсади ва ўзига хос 

хусусиятларига тўхталиб ўтамиз. Бизга маълумки жиноят-процессида ҳар бир 

процессуал чораларни қўллашда маълум мақсадлар кўзланади. Бундан мол-мулкни 

мусодара қилиш ҳам мустасно эмас. Бугунги кунда мусодара қилиш мақсадлари 

норматив-ҳуқуқий ҳужжатларда белгиланмаганлиги сабабли, ушбу институтни қўллаш 

мақсадлари тўғрисида турли қарашлар келиб чиқмоқда.  

Адабиётлар таҳлили ва методология. Жиноят процессида мол-мулкни 

мусодара қилиш масаласи қонунчилик ҳужжатларида тўлиқ тартибга солинмаган. 

Бироқ, жиноят процессида мол-мулкни мусодара қилишга оид илмий изланишлар 

республикамиздаги бир қатор таниқли олимлари: З.Ф.Иноғомжонова, Б.Ҳ.Пўлатов, 

У.А.Тухташева, Ф.М.Мухитдинов, Д.М.Миразов, Г.З.Тўлаганова, Б.Б.Хидоятов, 

С.М.Рахмонова, Х.А.Каримов, Т.Тиллаев, Н.М.Қўшаев, Ш.Ф.Файзиев ва бошқалар 

ўзларининг илмий тадқиқот ишларида жиноят ишларини юритишда мол-мулкни 

хатлаш масаласига тўхталиб ўтишган. Мақолани ёзишда индукция ва дедукция каби 

мантиқий услублардан, тарихийлик, қиёслаш, илмий манбаларни комплекс тадқиқ 

қилиш, статистик маълумотларни таҳлил қилиш, қонун ҳужжатлари талқини, ҳуқуқни 

қўллаш амалиётини ўрганиш, жиноят ишларига оид материалларни ўрганиш каби 

усуллардан фойдаланилган. 

Муҳокама. Мусодара қилиш мақсадини аниқлашда унинг жазо чораси ёки 

ҳуқуқий таъсир чораси сифатида қўлланилишига алоҳида эътибор бериш лозим. 

Мусодара қилиш жазо чораси сифатида қўлланилган тақдирда унинг мақсади жазо 

мақсадидан келиб чиқади. Яъни, бунда асосий мақсадлар шахсни ахлоқан тузатиш, 

унинг жиноий фаолиятни давом эттиришига тўсқинлик қилиш ҳамда янги жиноятлар 

содир этилишининг олдини олишдир.  

Бироқ, мол-мулкни мусодара қилишда жазонинг айрим мақсадларига эришиб 

бўлмайди. Мисол учун, жазонинг мақсадларидан бири ҳисобланган шахсни ахлоқан 

тузатишга мол-мулкни мусодара қилиш орқали эришиб бўлмайди. Сабаби, мол-мулкни 

мусодара қилишда қўлга киритилган мол-мулк шахсга ноқонуний равишда тегишли 

бўлиши ёки жиноий фаолиятда ишлатилиши лозим. Ушбу мол-мулкни давлат 

даромадига ўтказиш орқали ҳар доим ҳам шахсни ахлоқан тузатиш мумкин эмас. 

Р.А. Хачак ҳам шунга ўхшаш фикрни илгари суриб, мусодара қилишда айбдор шахс 

жиноят қуроллари ва воситаларини сотиб олган ёки мол-мулкни жиноий мақсадларда 

SCIENCEPROBLEMS.UZ-Ижтимоий-гуманитар фанларнинг долзарб муаммолари № S/4 (3) – 2023  

 

365 

ишлатган ҳолда, шахс бу мол-мулкни ундан тортиб олиниши мумкин деб ўйлаш 

хавфини олади, бу ҳам шахсни ахлоқан тузатувчи таъсирга эга эмас.  

Бошқа икки жазо мақсадига келсак (ижтимоий адолатни тиклаш ва 

жиноятларнинг олдини олиш), бир қатор ўзига хос хусусиятларни ҳисобга олган ҳолда 

уларга мулкни мусодара қилиш орқали эришиш мумкин.  

Р.А. Хачак мусодара қилишнинг ижтимоий адолатни тиклаш каби мақсадини 

қуйидагича асослаб беради: шахснинг (қонуний мулкдорларнинг мулкий ҳуқуқлари) 

жиноят содир этишдан олдин мавжуд бўлган бузилган ҳуқуқлари тикланади [12, Б.23]. 

Мусодара қилиш билан боғлиқ ижтимоий адолатни тиклаш жиноий йўл билан 

олинган мол-мулкни тортиб олиш ва уни қонуний эгасига қайтаришда ёки мусодара 

қилишда, айбдор томонидан бошқа шахсларга моддий ёки маънавий зарар этказишда 

намоён бўлади [5]. 

Жиноятга алоқадор бўлган мулкни ноқонуний эгаллашдан тортиб олиш, аслида 

бундай мулкка эга бўлган шахсни аввалги мулкий ҳолатига қайтаришни англатади 

(қайта тиклаш) [3, Б.17], мусодара қилиш тиклаш хусусиятига эга ва мусодара 

қилишнинг тиклаш мақсади деб ҳисоблайдиган [11, Б.285] баъзи тадқиқотчилар билан 

келишиб бўлмайди. Чунки мусодара қилишда фақат қонуний эгасига қайтарилмаслиги 

керак бўлган мол-мулк мусодара қилинади (олиб қўйилади ва давлат мулкига 

ўтказилади). 

Бироқ, махсус мусодара қилишда эса, жазо мақсадларидан фарқли равишда бошқа 

мақсадлар ҳам кўзланган. Буни қуйида айрим олимларнинг фикрини келтирган ҳолда 

таҳлил этамиз. 

Айрим муаллифларнинг мусодара тушунчасига берган таърифларида ушбу 

чорани қўллашдан кўзланган мақсад ўз ифодасини топган. Хусусан, М. Мелниковнинг 

фикрига кўра махсус мусодара қилиш жиноий жазо ҳисобланмайдиган мажбурлов 

чораси бўлиб, қуйидаги мақсадларда қўлланилади: 

1) айбдорнинг жиноий йўл билан бойишининг олдини олиш; 

2) янги жиноятларни содир этишига йўл қўймаслик; 

3) мулкнинг қонун билан рухсат этилган йўллар орқали фуқаролик муомаласига 

айланишини таъминлаш [7, Б.126]. 

Ушбу фикрдан кўриш мумкинки, бу ерда энг асосий масала айбдор шахснинг 

жиноий йўл билан бойлик орттиришига йўл қўймаслик ҳисобланади. Шу билан бирга, 

айбдорнинг мол-мулки қонун билан фуқаролик муомаласига айлантирилиши мол-

мулкни мусодара қилишнинг энг асосий мақсади ҳисобланади.  

Бунда фуқаролик қонунчилик ҳужжатларига биноан жиноят содир этиш 

натижасида олинган мол-мулк давлат даромадига ўтказилади. Бунинг натижасида 

айбдор шахснинг жиноий йўл билан қўлга киритган мол-мулки орқали қўшимча бойлик 

орттириши ҳам чекланади. 

Шунингдек, юқоридаги фикрдан кўриш мумкинки, мол-мулкни мусодара қилиш 

профилактик чора сифатида айбдор шахслар ёки бошқалар томонидан янги 

жиноятларни содир этишига йўл қўймаслик мақсадида ҳам қўлланилиши мумкин. Бу 

билан мусодара мақсади жазо мақсадига яқин ҳисобланади. Чунки Жиноят кодекси 42-

моддаси иккинчи қисмида жазо мақсади белгиланган. 

Унга кўра жазо маҳкумни ахлоқан тузатиш, унинг жиноий фаолиятни давом 

эттиришига тўсқинлик қилиш ҳамда маҳкум, бошқа шахслар янги жиноят содир 

этишининг олдини олиш мақсадида қўлланилади.  

Бироқ, бизнинг фикримизча, иккала институтнинг мақсади ўхшаш бўлгани билан 

бир-биридан фарқ қилади. Мусодара мақсади кўпроқ хавфсизлик чораси сифатида 

намоён бўлади. Жазо мақсади эса, тарбиявий мақсадларни ҳам ўз ичига олиб, жазо аниқ 

тартиб ва шартлар асосида қўлланилади.  

Жазо тури сифатида мусодара қилиш мақсадлари жиноий-ҳуқуқий манбаларда 

(мисол учун, Жиноят кодекси 42-моддаси) кўзда тутилган бўлади. Иккаласига хос 

бўлган умумий жиҳатлардан бири улар ижтимоий адолатни тиклашга ва янги жиноий 

хатти-ҳаракатларнинг олдини олишга хизмат қилишидир. 

В. Сверчков ҳам шунга ўхшаш фикрни илгари суриб, мусодара қилиш одамларни 

жиноят содир этиш орқали моддий бойлик орттириш имкониятидан маҳрум қилиш 

мақсадида мол-мулкни давлат даромадига зўрлик ишлатиш орқали бепул олиб 

қўйишдир [10, Б.94], деган фикрни билдирган. 

Ушбу олим мол-мулкни мусодара қилишдан асосий мақсад деб айбдор шахснинг 

жиноят содир этиш орқали моддий бойлик орттиришини олдини олиш деб 

таъкидлаган. Бироқ, махсус мусодара қилишнинг мақсади фақатгина бойлик орттириш 

билан чекланмайди. Унинг берган таърифида мусодара қилишнинг жиноятларни 

олдини илишдаги профилактик мақсади ўз ифодасини топмаган. Бизнинг фикримизча, 

мол-мулкни мусодара қилиш мақсади сифатида жиноятчиликнинг олдини олиш 

нафақат айбдор шахсга, балки жиноий йўл билан ёки жиноят содир этиш қуроли ва 

воситасидан фойдаланган бошқа шахсларга, балки жамиятнинг барча аъзоларига 

қаратилган. 

Мусодара қилиш мақсади сифатида жиноятчиликнинг олдини олиш масаласига 

айрим олимлар ўз илмий ишларида тўхталиб ўтишган. 

А. Пропостиннинг фикрига кўра эса, мусодара қилишнинг мақсади шахсий ва 

умумий жиноятчиликнинг олдини олишдир. Ҳозирги мусодара жиноий сиёсатни амалга 

ошириш шакли эмас (жиноят ҳуқуқи, жиноий процессуал ва жиноий ижроия), аслида, 

профилактика (жазосиз) сиёсати деб аталадиган жиноятчиликка қарши кураш 

сиёсатининг бу қисмини билдиради [9, Б.7]. 

Муаллиф фикрига кўра, мусодара қилишнинг бевосита мақсади шахсни, 

жамиятни ва давлатни жиноий тажовузлардан ҳимоя қилишнинг объектив-субъектив 

ҳолати сифатида тушуниладиган криминологик хавфсизлик чораларидир. Бунда 

криминологик хавфсизлик чоралари жиноятларнинг олдини олишда умумий ва махсус 

профилактика орқали амалга оширилади. 

Ушбу муаллифнинг фикрига қўшилган ҳолда, мусодара қилиш мулкни ёки унинг 

бир қисмини айбдор шахсдан маҳрум қилишдан иборат бўлганлиги сабабли, уни 

криминологик хавфсизликни таъминловчи мулкий чорага киритиш мумкин. Бизнинг 

фикримизча, мол-мулкни мусодара қилиш орқали жиноятларни олдини олиш, биринчи 

навбатда, айбланувчига тегишли бўлган ва жиноятни содир этиш воситаси ёки қуроли 

сифатида ишлатилган мулкни тортиб олишга хос бўлиб, бу орқали давлат айбдор шахс 

ёки жамиятнинг бошқа аъзоларининг кейинги жиноий фаолиятини тўхтатишга 

эришади. 

Юқорида қайд этилганидек, мусодара қилишнинг мақсади кўп жиҳатдан жазо 

мақсадларига ўхшайди: мусодара, ижтимоий адолатни тиклашга қаратилган, умумий 

профилактик ва хусусий профилактик йўналишга эга ва шахсни тузатишга ҳисса 

қўшади.  

Бироқ, мусодара қилишнинг аниқ белгиланган мақсади маҳкумни жазолаш эмас, 

балки бузилган ҳуқуқий муносабатларни тиклашдир, чунки мусодара қилинадиган мол-

мулкдан жабрланувчи ва бошқа шахсларга етказилган зарарни қоплашда фойдаланиш 

мумкин. 

Юқоридагилардан келиб чиқиб, мусодара қилишнинг мақсади деганда, айбдор 

шахснинг жиноий йўл билан бойлик орттиришига йўл қўймаслик, айбдор ёки бошқа 

шахслар томонидан янги жиноятлар содир этилишининг олдини олиш ҳамда шахснинг 

жиноят натижасида қўлга киритган мол-мулкини ҳақ тўламаслик шарти давлат 

фойдасига ўтказишдир. 

Бизнинг фикримизча, мусодара институтини ҳозирги кўринишида қўллашнинг 

қуйидаги умумий мақсадлари мавжуд: 

1) ижтимоий адолатни тиклаш (бу мақсадни қўллашда юқоридаги кўрсатилган 

хусусиятларни ҳисобга олиш лозим); 

2) айбдор шахсларнинг бойлик орттиришига йўл қўймаслик; 

3) жиноятларнинг олдини олиш (умумий ва хусусий профилактика). 

Шу билан бирга, умумий мақсадлардан ташқари мусодара қилиш учун қуйидаги 

махсус (аниқ) мақсадлар ҳам хосдир: 

1) айбдор ёки унга алоқадор шахсларни (унинг яқин қариндошларини) жиноят 

содир этиш натижасида олинган мол-мулкдан маҳрум қилиш. Ушбу мақсад юқоридаги 

умумий мақсад ҳисобланган ҳамда ижтимоий муносабатларнинг маълум бир 

мувозанати сифатида тушуниладиган ижтимоий адолатни тиклаш мақсади билан 

боғлиқ. Бундай мувозанат доирасида жиноий ҳаракатларни амалга ошириш жараёнида 

мусодара қилинган мол-мулкни, жумладан, пул маблағларини айбдор шахснинг қўлида 

қолдириш мумкин эмас. Шуни ҳам унутмаслик керакки, бунда мулкдан қонуний 

(расмий) маҳрум қилиш назарда тутилмайди. Сабаби, жиноий йўл билан олинган 

мулкка бўлган мулкий ҳуқуқлар тегишли суд ҳужжати асосида бекор қилиши мумкин; 

2) жиноят содир этиш қуроли, предмети ва воситалари мусодара қилиниши 

лозим.  

Бу аниқ мақсад профилактик мақсад билан энг яқин алоқага эга ва маҳкумнинг 

ўзи томонидан ҳам, бундай мулкдан фойдаланиш имконига эга бўлган бошқа шахслар 

томонидан ҳам жиноят қуроли, предмети ва воситаларини янги жиноятларни содир 

этишда қайта ишлатилишига йўл қўймаслик мақсад қилинган; 

3) мулкий муносабатларни қайта тиклаш ва тартибга солиш мақсади. Бунда 

қандай мулк мусодара қилиниши керак, мусодара қилиш мулк эгасининг 

манфаатларини бузилишига олиб келадими? деган масала юзага келиши мумкин. 

Мусодара қилишда мулкий ҳуқуқларнинг тикланиши ундан қонунда рухсат берилган 

мақсадларда фойдаланиш кераклигида намоён бўлади. Чунки агар мулкдор мулкдан 

жиноят содир этиш қуроли ёки воситаси сифатида фойдаланган бўлса, у мусодара 

қилинади; 

4) жиноий гуруҳ ёки уларнинг фаолиятини моддий таъминотдан маҳрум этиш. 

Бунда гап терроризмни, оммавий қирғин қуролини тарқатишни ёхуд жиноий гуруҳ ёки 

жиноий уюшмани молиялаштириш ёки бошқача тарзда таъминлаш учун мўлжалланган 

ёки фойдаланиладиган пул маблағлар ва бошқа мол-мулкни мусодара қилиш ҳақида 

бормоқда. Чунки мазкур мол-мулк ва пул маблағларини мусодара қилиш орқали 

уларнинг жиноий фаолияти моддий таъминотдан маҳрум қилинади; 

5) билвосита молиявий мақсад мавжуд. Чунки мол-мулкни мусодара қилиш 

натижасида етказилган мулкий зарар қоплаб берилиши билан бир қаторда мулк ёки пул 

маблағлари давлат даромадига ҳам ўтказилади. қисқа қилиб айтганда, мусодара – бу 

мусодара қилинган мулкка нисбатан давлат мулкчилик шаклининг пайдо бўлиш 

асосларидан биридир. 

Юқоридагиларни хулоса қилиб шуни таъкидлаш керакки, мусодара қилиш 

институтининг юқоридаги барча мақсадлари ҳам умумий, ҳам махсус бўлиб, улар бир-

бири билан боғлиқ ва бир-бирини тўлдиради.  

Шу билан бирга, мусодара қилиш институти қўлланилган ҳар бир ҳолатда унинг 

барча мақсадларига бир хил даражада эришиш мумкин эмас. 

Бундан ташқари, мусодара қилиш тушунчаси ва мақсадидан келиб чиқиб, унинг 

ўзига хос хусусиятларига тўхталиб ўтамиз. 

Н.А. Лопашенконинг фикрига кўра мулкни мусодара қилиш қуйидаги 

хусусиятларга эга: 

1) жиноий жазоларга эмас, балки жиноят-ҳуқуқий характердаги бошқа чораларга 

тегишли; 

2) мулкни тортиб олиш ва уни бошқа мулкка, яъни давлат мулкига 

айлантиришни назарда тутади; 

3) мажбурий характерга эга; 

4) ҳақ тўламасдан, бепул олиб қўйишни назарда тутади; 

5) фақат суднинг ҳукмига асосан тайинланиши мумкин; 

6)  қонунда кўрсатилган мулкка нисбатан қўлланилиши мумкин [6, Б.69]. 

Фикримизча, ушбу муаллиф томонидан билдирилган аксарият фикрлар билан 

келишиш мумкин. Бироқ, мусодара қилиш ҳар доим ҳам суднинг ҳукми билан амалга 

оширилмаслиги мумкин. 

Л.А. Алексеева жиноят-ҳуқуқий характердаги бошқа чора сифатида мулкни 

мусодара қилишнинг қуйидаги белгиларини ажратиб кўрсатган: 

1) мусодара – бу биринчи навбатда, мулкни тортиб олиш; 

2) мусодара фақат суд ҳукми билан қўлланилиши мумкин; 

3) мусодара – бу мажбурий тартибда амалга оширилади. Мусодара қилиш 

мажбурияти шундан иборатки, ҳукм қонуний кучга киргач, маҳкум ва унинг оила 

аъзоларининг хоҳиш-иродасига қарши бўлган ҳолда, маълум бир мулк тортиб олинади; 

4) мусодара қилиш жазо эмас, лекин жиноий-ҳуқуқий характердаги мажбурлов 

чорасидир; 

5) мусодара – текин тортиб олиш. Мусодара қилишнинг ҳақини тўламасдан, бепул 

олиб қўйилиши мусодара қилинган мол-мулкнинг компенсация қилинмаслигини 

билдиради; 

6) мусодара қилинган мулк давлат даромадига ўтказилади [1, Б.21]. 

Юқоридагиларга кўра, мол-мулкни мусодара қилишнинг қуйидаги 

хусусиятларини ажратиб кўрсатиш мумкин: 

Биринчидан, мусодара қилиш мажбурий амалга оширилади. Бунда ижтимоий 

хавфли қилмишни содир этган шахсларга таъсир кўрсатиш чораси сифатида мол-мулк 

унинг эгаси хоҳишидан қатъий назар давлат фойдасига олиб қўйилади. 

Хусусан, бир гуруҳ олимлар [8, Б.28] мусодарага хос бўлган энг муҳим хусусият 

сифатида мол-мулкнинг давлат фойдасига мажбурий равишда олиб қўйилишини ўз 

илмий асарларида қайд этишган. 

Мусодара қилишнинг ўзига хос хусусиятларидан келиб чиқиб, ушбу билдирилган 

фикрга қисман қўшилиш мумкин. Чунки мусодара қилишнинг бошқа мулкий 

санкциялардан фарқи шундаки, бунда ҳар қандай мол-мулк (предмет) бепул тарзда 

давлат ҳисобига олиб қўйилади ҳамда давлат олиб қўйилган ушбу мол-мулкларни 

ихтиёрий равишда тасарруф этиш имкониятига эга бўлади.  

Таъкидлаш жоизки, мусодара қилишда ушбу чоранинг суд томонидан қўлланиши 

ҳам унинг муҳим хусусиятларидан бири ҳисобланади. Бироқ, бизнинг фикримизча, 

мусодара қилишда мол-мулкнинг давлат томонидан ҳақини тўламасдан олиб қўйилиши 

унинг энг муҳим жиҳати ҳисобланади. Чунки мусодара қилишда мусодара объектига 

кирувчи ҳар қандай мол-мулк мулкдор хоҳишидан қатъий назар мажбурий равишда 

давлат ихтиёрига ўтказилади. Мол-мулкни мусодара қилиш жиноят содир этишнинг 

ҳуқуқий оқибати бўлиб, у ҳар қандай жазо тури ва жиноий-ҳуқуқий характердаги ҳар 

қандай чора-тадбирлар сингари, давлат мажбурлов чораси ҳисобланади. 

Иккинчидан, мол-мулкни мусодара қилиш суднинг ҳукми ёки ажримига асосан 

амалга оширилади.  

Мисол учун, ЖПКнинг 289-моддасига асосан хусусий эгаликда бўлиши ман 

қилинган мол-мулк иш бўйича ашёвий далил деб эътироф этилган бўлса, мулкдор тўғри 

ёки ғайриҳуқуқий равишда қўлга киритганига қараб, у реквизиция қилинади ёки 

мусодара этилади. 

Яъни мол-мулк ҳақини тўлаш ёки тўламаслик шарти билан суд томонидан бундай 

мол-мулкка эгалик қилиш, ундан фойдаланиш ҳамда уни тасарруф этиш ҳуқуқига эга 

бўлган тегишли давлат органига ёки юридик шахсга берилади. 

Шунингдек, Ўзбекистон Республикаси Маъмурий жавобгарлик тўғрисидаги 

кодексининг 23-моддасига асосан маъмурий ҳуқуқбузарликни содир этиш қуроли 

бўлган ашёни ёки маъмурий ҳуқуқбузарликнинг бевосита ашёсини мусодара қилиш 

мазкур ашёни ҳақ тўламасдан мажбурий тарзда давлат мулкига ўтказишдан иборат 

бўлиб, ушбу чора жиноят ишлари бўйича туман (шаҳар) суди томонидан қўлланилади.  

Учинчидан, юқорида кўрсатилгандек, ҳозирги вақтда мулкни мусодара қилиш 

жазолаш тамойилидан ажралган ҳолда қўлланилмоқда [2, Б.240].  

Баъзи тадқиқотчиларнинг фикрича, унинг асосий мақсади шахсни жиноят 

қонунини қайта-қайта бузилишидан қайтаришдир [4, Б.26]. 

Ушбу хусусиятга кўра мулкни мусодара қилиш мулкий-ҳуқуқий чекловлар 

мажмуи ҳисобланади ҳамда бошқа ҳуқуқий таъсир чораси сифатида қўлланилади. 

Тўртинчидан, мусодара қилинадиган мол-мулк объектларининг мавжудлиги.  

Бунда жиноят содир этганликда айбдор деб топилган шахснинг барча мол-мулки 

мусодара қилинмайди, фақат унинг содир этилган жинояти ва у билан боғлиқ бўлган 

мол-мулклари мусодара қилиниши мумкин. 

Бизнинг фикримизча уларга қуйидагиларни киритиш мумкин. 

– жиноят содир этиш натижасида олинган пул маблағлари ва бошқа мол-мулк, 

шунингдек ушбу мол-мулкдан фойдаланиш орқали олинган ҳар қандай фойда ёки наф;  

– жиноят содир этиш натижасида олинган пул маблағлари ва бошқа мол-мулк 

тўлиқ ёки қисман бошқа мол-мулкка айлантирилган ёхуд ўзгартирилган пул маблағлар 

ва бошқа мол-мулк;  

– терроризмни, ёхуд жиноий гуруҳ ёки жиноий уюшмани молиялаштириш ёки 

бошқача тарзда таъминлаш учун мўлжалланган ёки фойдаланиладиган пул маблағлар 

ва бошқа мол-мулк. 

Ўзбекистон томонидан ратификация қилинган БМТнинг Гиёҳвандлик 

воситалари ва психотроп моддаларни ғайриқонуний равишда муомалага киритишга 

қарши кураш тўғрисидаги конвенцияси 5-моддаси, Трансмиллий уюшган 

жиноятчиликка қарши конвенцияси 12-моддасида иштирокчи-давлатлар жиноий йўл 

билан орттирилган мол-мулкни ёки ушбу даромадларга қийматига тенг бўлган мол-

мулкни, шу жумладан, жиноятни содир этишда фойдаланиш учун мўлжалланган ёки 

жиноят содир этиш мақсадида ажратилган воситаларни мусодара қилиш имконини 

берувчи чораларини кўриши лозимлиги белгиланган. 

Бешинчидан, мол-мулкни мусодара қилиш жабрланувчига етказилган зарарни 

қоплашни назарда тутади. Бунда, аввало, жиноят натижасида жабр кўрган шахсларга 

етказилган зарар айбдор шахсларнинг мусодара қилинган мол-мулкидан қоплаб 

берилади. 

Олтинчидан, жиноят содир этган шахснинг оила аъзоларининг манфаатларини 

ҳимоя қилиш тизими ишлаб чиқилган бўлиб, унга кўра гумон қилинувчи, айбланувчи, 

судланувчи ва фуқаровий жавобгар оиласининг нормал турмушини таъминлаш учун 

зарур бўлган уй-жой, квартира, уй анжомлари ва жиҳозлари, кийим ва буюмлар 

мусодара қилинмайди. Суд жазонинг мутаносиблигини ҳисобга олган ҳолда, ижтимоий 

адолатни тиклаш мақсадида маҳкумни барча мулкдан маҳрум қила олмайди. 

Бироқ, бизнинг фикримизча, назарий жиҳатдан, агар маҳкумнинг барча мол-

мулки жиноятга алоқадорлиги исботланса, унинг оила аъзоларининг манфаатларидан 

қатъи назар, мусодара қилиниши керак. 

Еттинчидан, мулкни мусодара қилиш замонавий шаклда жиноий жавобгарликни 

амалга оширишнинг мустақил шакли ҳисобланмайди. Чунки суд уни мустақил равишда 

қўллаши мумкин эмас ва ҳар доим жазо билан биргаликда қўлланилади. 

Бундан ташқари, мусодара қилишни уни асосий ва қўшимча жазо тури билан 

бирлаштириш мумкин. Бу мол-мулкни мусодара қилишни бошқа жиноий-ҳуқуқий 

характердаги чоралардан ажратиб туради. 

Шуни таъкидлаш керакки, мулкни мусодара қилиш белгилари у ёки бу даражада 

унинг моҳияти ва мазмунини акс эттиради. 

Шундай қилиб, юқорида айтилганларга асосланиб, қуйидаги асосий хулосаларни 

шакллантириш мумкин. 

Мулкни мусодара қилишнинг моҳияти остида, жиноят содир этган шахснинг 

ижтимоий хавфли қилмиши учун унинг мол-мулкини мажбурий равишда ҳақини 

тўламасдан олиб қўйиш ва бу мулкни давлат мулкига айлантириш ётади. 

Мусодара қилишнинг мақсади эса, айбдор шахснинг жиноий йўл билан бойлик 

орттиришига йўл қўймаслик, айбдор ёки бошқа шахслар томонидан янги жиноятлар 

содир этилишининг олдини олиш ҳамда шахснинг жиноят натижасида қўлга киритган 

мол-мулкини ҳақ тўламаслик шарти давлат фойдасига ўтказишдир. 

Мусодара қилишнинг асосий белгилари сифатида унинг мажбурийлигини, 

ҳақини тўламасдан давлат фойдасига ўтказилишини, фақат суд томонидан 

қўлланилишини, қонун ҳужжатларида мулкни мусодара қилишни қўллашда чекловлар 

белгиланмаганлигини, мусодара қилинадиган мол-мулк объектларининг 

мавжудлигини кўрсатиш мумкин. 

Хулоса ўрнида қайд этиш жоизки, мусодара тушунчасига бериладиган таърифлар 

ушбу институтнинг қайси соҳага тегишлилиги жиҳатидан фарқ қилади. Шунингдек, 

мазкур тушунчанинг жиноий жазо ёки хавфсизлик чораси тариқасидаги махсус 

мусодара сифатида қаралиши жиҳатидан ҳам соҳа олимлари томонидан бир-биридан 

фарқ қилувчи таърифлар билдирилганлигини кўришимиз мумкин.  

Мазкур институтнинг ўзи хос хусусиятларини очиб бериш масаласида эса, 

бошқачароқ ҳолатни кузатишимиз мумкин. Зеро, мусодара тушунчаси мазмунини 

таърифлашда қарашлар хилма-хиллигини кўрадиган бўлсак, унинг хусусиятларини 

очиб беришда олимлар ўзаро яқин ва айрим ўринларда, деярли бир хил бўлган 

фикрларни илгари суришган.  

 

Adabiyotlar/Литература/References: 

 

1. Алексеева Л.А. Иные меры уголовно-правового характера. Орел, 2009. С. 21–22. 
2. Бавсун М.В., Николаев К.Д., Самойлова С.Ю. Конфискация имущества в российском 

уголовном законодательстве: монография. – М.: Юрлитинформ, 2016. – 240 с. 
3. Беляев А. Новое уголовно-правовое регулирование конфискации имущества // 

Уголовное право. 2007. № 2. С. 17. 
4. Бубон К.В. О сути и смысле восстановления конфискации имущества в Уголовном 

кодексе Российской Федерации // Адвокат. 2008. № 11. С. 47. 
5. Курдиани З.В. К вопросу о целях конфискации // Известия вузов. Северо-Кавказский 

регион. Серия: Общественные науки. 2010. №3. URL: 
https://cyberleninka.ru/article/n/k-voprosu-o-tselyah-konfiskatsii (дата обращения: 
03.09.2021). 

6. Лопашенко Н.А. Конфискация имущества. М., 2012. С. 69. 
7. Мельников М.Г. Конфискация имущества как иная мера уголовно-правового 

характера // Общество и право. – 2016. – № 1. – С. 126. 
8. Никулочкин Е.О., Баранов Ю.Н., Попова Т. В. Повышение эффективности 

государственного и муниципального управления: опыт, проблемы, перспективы: 
материалы восьмой Всерос. науч.-практ. конф. (Челябинск, 28 октября 2011 г.). – 
Челябинск : Челябинский филиал РАНХиГС, 2011. – С. 28–34. Данилов М.В. Понятие и 
содержание иных мер уголовно-правового характера // Право и жизнь. – 2015. – № 
7. – С. 2.  



SCIENCEPROBLEMS.UZ-Ижтимоий-гуманитар фанларнинг долзарб муаммолари № S/4 (3) – 2023  

 

372 

9. Пропостин А. Конфискация имущества как мера борьбы с преступностью: прошлое, 
настоящее, будущее. Автореферат диссертации на соискание ученой степени 
кандидата юридических наук. Томск – 2010. С 7. 

10. Сверчков В.В. Правовая природа конфискации имущества // Современная 
юриспруденция. – 2016. – № 8. – С. 94. 

11. Уголовное право России: Практический курс / под общ. ред. А.И. Бастрикина; под 
науч. ред. А.В. Наумова. М., 2007. С. 285. 

12. Хачак Р.А. Цели конфискации имущества как иной меры уголовно-правового 
характера // Российский следователь. 2009. № 5. С. 23. 

 



477 

SCIENCEPROBLEMS.UZ 

ИЖТИМОИЙ-ГУМАНИТАР ФАНЛАРНИНГ 

ДОЛЗАРБ МУАММОЛАРИ 
Махсус сон 

№ S/4 (3) – 2023 

АКТУАЛЬНЫЕ ПРОБЛЕМЫ СОЦИАЛЬНО-
ГУМАНИТАРНЫХ НАУК 

ACTUAL PROBLEMS OF HUMANITIES AND SOCIAL SCIENCES 

Ижтимоий-гуманитар фанларнинг 

долзарб муаммолари” электрон 

журнали 2020 йил 6 август куни 1368-

сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият 

Таҳририят манзили: 

100070. Тошкент шаҳри, Яккасарой 

тумани, Кичик Бешёғоч кўчаси, 70/10-

уй. Электрон манзил: 

scienceproblems.uz@gmail.com 

Боғланиш учун телефонлар: 

(99) 602-09-84 (telegram).

 ISSN: 2181-1342 (Online) 

 Сайт: https://scienceproblems.uz 

 DOI:  10.47390/SP1342V3SI4Y2023 

mailto:scienceproblems.uz@gmail.com
https://scienceproblems.uz/

